
36,4 milioi euroko diru-laguntzak eman zituzten 2009an etxebizitzak zaharberritu eta eraberritzeko
7.250 etxebizitzak jaso dituzte laguntza hauek, eta inbertsio osoa 110 milioi eurotik gorakoa izan da
Osteguna, 2010eko otsailaren 4a.  Nafarroako Gobernuak iaz 36.472.614 euroko diru-laguntzak eman zituen etxebizitzak osorik zaharberritzeko eta sukaldeak, ateak, komunak eta zoruak eraberritzeko. Kopuru horretatik 32.732.057 euro zaharberritzera bideratu ziren, eta 3.740.557 eraberritzera, eta 7.250 etxebizitzak jaso zituzten laguntzak. Horiek dira Amelia Salanueva Murguialday Etxebizitza eta Lurralde Antolamendu kontseilariak gaur goizean eman dituen datu batzuk. Horrez gain, kontseilariaren esanetan inbertsio osoa 110 milioi eurotik gorakoa izan da, eta horri esker 1.040 pertsonak lana lortu zutela kalkulatzen da. 
Etxebizitzak zaharberritzeko diru-laguntzei dagokienez (oztopo arkitektonikoak kentzea, inguratzaileak edo berogailuak), Salanuevak adierazi du Foru Gobernuak emandako 32.732.057 euroetatik 23.507.800 ordaindu direla. Datu horiek ikusita, 2008an emandako kopuruarekin alderatuta %40 (19.974.585 euro) gehiago eman da, eta jardunen kopuruak ere gora egin du. 
Guztira 2.204 espediente jaso ziren, 5.500 etxebizitzari zegozkionak, eta 4.962 etxebizitza eraberritzen amaitu zen. 2009an behin-behineko kalifikazioa lortu zuten etxebizitzen aurrekontua 91.299.570 euro izan zen, eta amaituena 74.332.863 euro. Modu horretan, amaitutako etxebizitza bakoitzeko aurrekontua (BEZ kenduta) 16.600 euro izan zen, eta batez besteko diru-laguntza 5.950 euro (zaharberritzearen kostu osoaren %35 baino gehiago). 
Ildo horretatik, kontseilariak azpimarratu duenez, “etxebizitza arloan laguntza gehien ematen dituen komunitatea gara. Madrilen, adibidez, batez besteko laguntza 1.880 euro da, eta Euskal Autonomia Erkidegoan, 1.080 euro”.

Zaharberritzeen tipologiari dagokionez, ia erdiak oztopo arkitektonikoak kentzeari lotuta egon ziren (2.077 etxebizitza), lehentasunezko birgaitze-eremuen aurretik (930 etxebizitza). Azken horrek nabarmen egin du gora iazko urtearekin alderatuta, zabalgunea barruan sartu delako. Oro har esanda, zaharberritze gehien Iruñerrian egin ziren, %60 baino gehiago.

Zifra horiek ikusita, zaharberritze-lanetan 2009an 700 pertsonak lana lortu zutela kalkulatzen da. Lana sortzeaz gain, kontseilariak adierazi duenez, “laguntza-sistema honek beste ondorio garrantzitsu batzuk ditu: eraikitako ondarea hobetu eta herritarren bizi-kalitatea handitzen du, batez ere adinekoena, azken horiek hobekuntzei esker menpekotasun txikiagoa izatea lortzen dute eta”. 
Laguntzak barrualdeak eraberritzeko
Goizeko aurkezpenean, Salanuevak gogorarazi du zaharberritze orokorretarako laguntzez gain, Nafarroako Gobernuak aparteko diru-laguntzen programa duela etxebizitzen barruan eraberritzeak egiteko (sukaldeak, komunak, zoruak eta ateak). 
2009an 1.766 espediente jaso ziren guztira, 20.451.233 euroko aurrekontuarekin eta 3.740.557 euroko diru-laguntza konprometituarekin. Era berean, 915 espediente behin betiko izapidetu ziren (eraberritzea eginda). Amaierako aurrekontua 9.118.609 eurokoa izan zen, eta emandako diru-laguntza 1.691.840 eurokoa. 
Etxebizitzen arabera, batez besteko gastua 11.580 eurokoa izan zen, eta batez besteko diru-laguntza 2.118 eurokoa. Inguruen arabera, eta hasieran emandako espedieteei buruz hitz eginda, Iruñak hartzen ditu ia erdiak, zehatz esanda, 820. Jarraian Iruñeko Eskualdea (262), Erribera (175) eta Lizarrerria (131) aipatu behar dira. Jardun horien guztien bidez 340 pertsonak lana lortu zutela kalkulatzen da.
Salanuevak adierazi duenez, aurten espedienteen kopuruak gora egin du, neurri handian, 2009/06/15ean indarrean jarri zen Krisiaren aurkako Planari buruzko Foru Legearen eraginez. Izan ere, azken horrek hobekuntza handiak eskaintzen zituen etxebizitzak eraberritzeko diru-laguntzei lotuta. Kontseilariak emandako datuen arabera, Legea indarrean jarri zenetik urte amaierara eraberritzeko 1.989 espediente jaso dira, 3.538 etxebizitzari dagozkionak. “2009ko datu orokorra (2.204 espediente) edo 2008ko azken 6 hilabeteak (803 espediente, 2.717 etxebizitzari zegozkionak) kontuan hartuta, laguntza publikoak handitzen dituen neurri honen eraginkortasuna egiaztatzen da”.
Etxebizitza bakoitzean 3.000 euroko diru-laguntzak eman daitezke gehienez
Gogoan izan behar zaharberritzeko laguntzen kasuan laguntzak urte osoan eska daitezkeela, eta laguntza horiek onesteko baldintza batzuk bete behar direla, besteak beste, etxebizitza eguneroko eta ohiko egoitza izatea, eraikinak 12 urtetik gorako antzinatasuna izatea eta aurrekontua etxebizitza bakoitzean 4.000 eurotik gorakoa izatea. Energia-eraginkortasuna hobetzeko egiten diren lan jakin batzuetarako ere aparteko laguntzak daude. 

Diruz lagundu daitekeen gehieneko azalera 120 m² da. Nafarroako Gobernuak zaharberritzeari emandako gehieneko laguntza, salbuespenak gorabehera, obraren balioaren %40 da. 

Beste horrenbeste gertatzen da barrualdea eraberritzeko laguntzekin. Diru-laguntza hori jaso dezakete Nafarroan kokatutako etxebizitzen jabeak, betiere, etxebizitza horien antzinatasuna gutxienez 12 urtekoa bada eta ohiko bizilekua badira. Lanen aurrekontua gutxienez 4.000 eurokoa izango da, BEZ kenduta, eta diru-laguntza aurrekontuaren %20 izango da, etxebizitza bakoitzeko 3.000 euro gehienez. Kasu honetan, laguntzak 2011ko abenduaren 31ra arte eska daitezke.

